
PEDWAR COMISIYNYDD PLANT Y DU YN YMUNO I DDATGAN PRYDER DROS DORIADAU GWARIANT
Heddiw (21 Tachwedd), bydd pedwar Comisiynydd Plant y DU yn galw am ailasesiad brys o effaith Adolygiad Gwariant Clymblaid y Llywodraeth ar anghenion plant sy’n agored i niwed. 
Mewn adroddiad ar y cyd a gyhoeddwyd ar Ddiwrnod Rhyngwladol y Plant, mae’r Comisiynwyr yn amlinellu pryderon difrifol am y lefelau uchel o dlodi parhaus ar draws y DU. Maent yn amlygu’r angen i blant dderbyn blaenoriaeth mewn cyllidebau cenedlaethol a lleol er mwyn diogelu gwasanaethau plant.  
Mae’r adroddiad hefyd yn archwilio’r cynnydd a wnaed mewn pum maes - cyfranogiad, plant gydag anableddau, tlodi plant, plant yn ceisio lloches a chyfiawnder i’r ifanc – yn unol â  Chonfensiwn y Cenhedloedd Unedig ar Hawliau’r Plentyn, safon isafswm sy’n orfodol yn rhyngwladol ar gyfer pob plentyn a pherson ifanc, a gadarnhawyd gan Lywodraeth y DU ugain mlynedd yn ôl.  
Gan siarad ar ran y pedwar Comisiynydd, meddai Keith Towler, Comisiynydd Plant Cymru: 
“Mae gennym ni, fel pencampwyr plant annibynnol, ddyletswydd i ddal Llywodraeth y DU a’i gweinyddiaeth ddatganoledig yn gyfrifol. Rydym yn trafod yn gyson â’n llywodraethau ein hunain i sicrhau y caiff hawliau, anghenion a phennaf les pob plentyn eu cynnal.   
“Er bod datblygiadau i fod yn falch ohonynt, rydym yn parhau i weld rhai o aelodau mwyaf bregus ein cymdeithas yn gorfod cefnu ar eu plentyndod. Mae’r lefelau uchel o dlodi parhaus ar draws y DU wrth wraidd ein pryderon.
“Rydym yn cydnabod y sialensiau sylweddol sy’n wynebu llywodraethau ar bob lefel a bod angen gwneud penderfyniadau anodd, ond rydym yn pryderu’n arw ein bod mewn cryn berygl o wthio rhagor o deuluoedd tuag at dlodi oni bai ein bod yn asesu effaith y toriadau llym  rydym wedi’u gweld ar bob lefel o’r llywodraeth.  
Daw’r adroddiad canol tymor hwn hanner ffordd drwy gylched adrodd y Confensiwn, sy’n gofyn i Lywodraeth y DU, fel Plaid y Wladwriaeth, adrodd ar y cynnydd i Bwyllgor y Cenhedloedd Unedig ar Hawliau’r Plentyn bob pum mlynedd. Rhoddodd y DU ei hadroddiad diwethaf i’r Pwyllgor yn 2008. 

